	АҢЛАП УКЫРГА ӨЙРӘТҮ.
   Безне, башлангыч класс укытучыларын, борчыган мәсьәләләрнең берсе – укучыларыбыз уку алымнарын тиешле дәрәҗәдә куллана белмиләр. Һәм югары классларда әдәбият дәресләрендә текст белән эшләгәндә зур кыенлыкларга очрыйлар: төп фикерне аныклый белмиләр, язучының тел үзенчәлекләрен күрмиләр, яисә уку эшчәнлеге белән кызыксынмыйлар.

   Мин бу проблемаларны чишү юлын уку дәресләрен “Школа – 2100” дәреслекләре авторлары Бунеев һәм Бунееваларның текст белән эшләү технологияләрен кулланып үткәрүдә күрәм.( Профессор Н.Н. Светловская методикасы)

   Традицион методика белән дәресләр үткәргәндә, беркемгә дә сер түгел, без түбәндәгечә эш итәбез.

1. укучыны текстны үзләштерергә әзерлибез: 

а)   язучы турында әңгәмә үткәрәбез;

б) сүзлек эше ( сүзләрне үзебез кыен дип саналганнарының мәгънәләрен аңлатабыз;

в) үзебез сәнгатьле итеп укып күрсәтәбез;

Менә шуннан соң гына укучыларга сүз бирәбез.

· кычкырып укыйлар;

· укытучы биргән сорауларга җавап бирәләр.

Нәтиҗәдә : алар укырга өйрәнәсе текст укытучы тарафыннан укылган. Ә укучылар өчен бернинди дә кызык юк, алар текст белән эшләүдән канәгатьләнү алмыйлар.

   Ә яңа технология дөрес аңлап уку эшчәнлеген оештырырга ярдәм итә.

   Текст белән эшләү 3 этаптан тора:

I этап.Текстны укыр алдыннан эшне оештыру.

Бу этапның максаты: укучыларның антиципация сәләтен үстерү, ягъни текстның исеменә, дәреслектәге иллюстрацияләргә карап эчтәлекне фараз итү сәләтен үстерү дигән сүз.

II этап. Уку барышында текст өстендә эшләү. Бу этапның максаты текстның эчтәлеген аңлауларына ирешү

1. Укучылар мөстәкыйль рәвештә эчтән текстны , я бер кисәкне , я тәмамланмаган бер фрагментны укыйлар. Аларның инде үз алларына куелган максатлары бар: укый башлаганчы туган фаразлауларны тикшерү.

2. Укучылар текстны аңлатып,  җөмләләп яисә абзацлапукыйлар.

3. Шул ук вакытта сүзлек эше дә алып барыла. Чөнки кайсы сүзләрнең мәгънәләрен ачыклау кирәген укучылар үзләре билгелиләр, контекстта ук аңлатма бирәләр.

Шулай ук һәр кисәген аңлатып уку, укучыларга мөстәкыйль укыганда да текстка якын килеп эшләргә ярдәм итә.

Шушы ук этапта текстның эчтәлегенә карата әңгәмә, сайлап уку күнегүләрен кертергә була.

Һәм төп сорау: безнең фаразлаулар туры килдеме, кай җирдә без ялгышканбыз икән?

III этап. Текстның эчтәлеген өйрәнгәннән соңгы эшчәнлек.
Аның максаты: текстның төп фикерен ачыклау. Автор әйтәсе килгән фикерне билгеләү.

1. Укытучы бөтен текстка карата проблемалы сорау куя. Бу сорауга эзләгәндә укучылар авторның юллар арасына яшеренгән әйтәсе килгән төп фикерен, уен ачыклыйлар.

2. Укытучының язучы турында сөйләве. Текст белән эшләгәннән соң сөйләү, укучыларга текстның эчтәлеген тагын да ныграк аңларга ярдәм итә.

3. Иллюстрацияләргә яңадан әйләнеп кайту:

· кайсы фрагмент сурәтләнгән?

· художник һәр детальне төгәл биргәнме?

4. Иҗади биремнәр. Бу безнең өчен яңалык һәм бик отышлы алым.

а) текстка, өзеккә карата иллюстрация ясау, текст сүзләре белән исемләү;

б) Һәр укучыга берәр өзеккә, абзацка яки җөмләгә  иллюстрация ясарга кушарга. Аларны тәртип буенча төзү. Бу иллюстрацияләр җыелмасы текстның эчтәлеген әйбәтрәк аңларга ярдәм итә.

в) геройның портретын ясау. “Кем төгәлрәк?” конкурсы үткәрү.

г)фантастик проектларны яклау;

д) геройлар исеменнән телеграммалар , хатлар язу;

е) күзаллау буенча сурәтләү күнегүләре;

ж) авторга ияреп иҗат итү күнегүләре.



